БАШҠОРТОСТАН ТУРАҺЫНДА ШИҒЫРҘАР


БАШҠОРТОСТАН
Башҡортостан – баш илем,
Йыһандағы бишегем.
Ҙур донъяға алып сығыр
Яҙмышымдың ишеге.

Тәпәй баҫҡан тупрағым,
Тәгәрәп үҫкән ҡырҙарым,
Һыуһынымды ҡандырған
Тәмле–татлы һыуҙарым.

Башҡортостан – баш илем,
Һиндә асылды телем.
Һинең йылы ҡосағыңда
Шатланып алам белем.(Р.Ураҡсина)

БАЙРАҒЫБЫҘ 
Йәм-йәшел иген баҫыуы, 
Муйыл, сейә - шау сәскә. 
Зәңгәр күк. Ҡурай тажындай 
Ҡояш нурҙарын сәсә. 

Йәшел, аҡ һәм зәңгәр төҫтәр - 
Нәҡ беҙҙең байраҡ төҫө. 
Яҙғы көндәй матур байраҡ - 
Яратам шуның өсөн! (Г.Ситдиҡова) 

СЛАВНОЕ ЗНАМЯ 
Поле зеленое, как изумруд, 
Вишни в садах белоснежно цветут, 
Небо синеет от края до края, 
Солнышко, словно цветок курая. 

Синий, зеленый и белый цвета - 
Это весна! Это мир! Красота! 
Как я люблю наше славное знамя! 
Реет оно - и весна будто с нами! 
(Г.Ситдикова, перевод М.Володиной)

ДУҪЛЫҠ ҺӘЙКӘЛЕ 
Күк Уралды, 
Баш ҡаламды нурлап, 
Күккә ашты мәрмәр монумент. 
Ул – символы изге көрәштәрҙең, 
Сал тарихтың һүнмәҫ даны бит. 

Ағиҙелдең бейек яр башында 
Һырғый һәйкәл күккә олғашҡан... 
Бөйөк дуҫлыҡ, нығып быуат-быуат, 
Йөрәктәргә килеп тоташҡан. 
(Ҡ.Аралбай)

ШҮЛГӘН 
Затлы һарайҙарың ары торһон 
Һин барында, Шүлгән! 
Бөйөк һының көҙгөләрҙән түгел, 
Ҡарай төпһөҙ күлдән, 
Үҙ күлеңдән, Шүлгән! 

Дөрләгәндәр уттар мәмерйәлә, 
Һалынған тамғалар. 
Ҡалмаған көл, йәшәй рәссам йәне: 
Тамғалар һаман бар, 
Мәңгелек тамғалар! 

Бик бородан килгән ул сәләмде 
Белербеҙ беҙ ҡасан?.. 
Аңларбыҙ ҙа таң ҡалырбыҙ төҫлө, 
Асылғандай асман. (Й.Ильясова)
ЯНҒАНТАУҒА МӘҘХИӘ 
Хозур ерҙәр күптер был донъяла, 
Тик Янғантау бер ул, бер генә, 
Йәннәт ләззәттәрең ары торһон, 
Йән дауаһы табыр был ерҙә. 

Мең сырхауға шифа Ҡорғаҙағы 
Һыуһындарҙы бермә ҡандырыр, 
Һаташтырыр һары һандуғасы, 
Ҡауыштырыр сихри таңдары. 

Китһәң әгәр, иҫтәреңә төшөр 
Дәрт уятыр янар ҡуҙҙары, 
Аҙаштырыр әле ҡайындары, 
Һаташтырыр әле ҡыҙҙары. 

Етемһерәр йөрәк Янғантауһыҙ, 
Йүрүҙәңдең моңло йырыһыҙ, 
Һаташтырыр әле ҡайындары, 
Һағындырыр әле йылыһы... (Ҡ.Аралбай)

САЛАУАТ БАТЫР 
Эй, Салауат, һай, Салауат! 
Башҡортомдоң дан улы. 
Азат булһын халҡым тиеп 
Кискән ул ут, даръяны. 

Уҡ-ҡылысы ғына түгел, 
Ҡорал булған йыр-һүҙе. 
Сәсән телле Салауатты 
Күтәргән халҡым үҙе. 

Егет кенә сағында уҡ 
Булған илдең терәге. 
Һөргөндә лә халҡым тиеп 
Типкән уның йөрәге. (Н.Сәлимов)
БАШҠОРТОСТАН ФЛАГЫ
Башҡортостан флагында 
Күк, аҡ, йәшел төҫ уйнай. 
Зәңгәр күктә талпына ул, 
Аҫыл ҡош ҡанатылай. 

Күк төҫ – изгелек билдәһе, 
Аҡ төҫ – именлек, сафлыҡ. 
Йәшел – йәшәү мәңгелеге, 
Татыулыҡ һәм азатлыҡ. 

Ҡурай сәскәһенең тажы 
Дуҫлыҡты һынландыра. 
Гел татыу йәшәгән халыҡ 
Ерҙә ныҡ баҫып тора. 

Республикамдың флагы 
Елберләп саңҡығандай: 
“Имен, шат, бәхетле булып 
Йәшәгеҙ бер туғандай!” (Ә.Әсәҙуллина)

МӘҢГЕ БАЛҠЫ, БАШҠОРТОСТАН 
Моңдарымдың моңо һиңә, 
Башҡортостан - төйәгем һин. 
Һиндә тыуып, һиндә үҫтем, 
Берҙән-берем, йөрәгем һин. 
Һулап туймаҫ - һауаларың, 
Йомарт ерең - иҫ китмәле! 
Байлығыңды һанар өсөн 
Белеп торам һүҙ етмәҫен. 
Баҫыуҙарың, диңгеҙ төҫлө, 
Иҫкән елгә тулҡын һирпә. 
Башын эйгән башаҡтарҙа 
Бөртөк-бөртөк йәшәү тиртә. 
Хазинаға, Башҡортостан, 
Һәр тарафың һинең тулы. 
Ҡабынғанһың уралымдың 
Күкрәгендә йондоҙ булып. 
Уйымда һин, ҡанымда һин, 
Башҡортостан - ғәзиз әсәм. 
Киң ватандан ҡеүәт алып, 
Мәңге балҡы, мәңге йәшә! 
Башҡортостан - ғәзиз әсәм. (Р.Йәнбәк)

БАШҠОРТ ИЛЕ 
Башҡортостан – ҡурай иле, 
Башҡортостан – Урал ере, 
Башҡортостан – ҡумыҙ теле, 
Башҡортостан – ҡымыҙ сере. 

Ерһенмәгән ҡайтһын кире, 
Илһенмәгән ҡайтһын кире, 
Иҫкә алһын туған телен, 
Башҡортостан – мәңге тере! (Ә. Үтәбай)

АЙ, УРАЛЫМ! 
Ай, Уралым, Уралым, 
Күгәреп ятҡан Уралым! 
Нурға сумған тубәһе, 
Күккә ашҡан Уралым! 
Һине маҡтай йырҙарым, 
Һине данлай йырҙарым. 

Төнөн күккә ай ҡалҡһа, 
Көмөштәй балҡый Уралтау, 
Көндөҙ күккә көн ҡалҡһа, 
Алтындай балҡый Уралтау. 

Биттәреңдә, Уралтау, 
Ҡамыштай ҡарағай урманың, 
Итәгеңдә, Уралтау, 
Балаҫтай болон-ҡырҙарың. 

Күҙҙең яуын алалар 
Аҡ, һары, ал сәскәләр. 
Сәскәләр менән һандуғас 
Тәңрегә тәсбих әйтәләр. 

Ҡыҙарып ҡалҡҡан ҡояшты 
Һайрап ҡаршылай ҡоштарың. 
Тонйорап батҡан ҡояшты 
Һайрап оҙата ҡоштарың. 

Ай, Уралым, Уралым, 
Һылыу ҙа һылыу Уралым! 
Һүҙем бөтһә лә телемдә, 
Йырым бөтмәне, Уралым! 

Маҡтап ҡурай уйнаһам, 
Бөтмәй ҙә торған көй булыр. 
Данлап йырым йырлаһам, 
Бөтмәй ҙә торған йыр булыр. (С.Юлаев)

ЛАЙЫҠЛЫ АЛМАШ 
Башҡортостан, һин - 
Тыуған ергенәм, 
Минең һөйөклөм, 
Минең бергенәм. 

Матур - ҡыҙҙары, 
Батыр - улдары, 
Бары яҡшыға 
Тотҡан юлдары. 

Лайыҡлы булып 
Үҫеп етербеҙ, 
Ватаныбыҙға 
Хеҙмәт итербеҙ! (Гүзәл Ситдиҡова)


БАШҠОРТОСТАН – ИЛГЕНӘМ 
1. Сабый саҡтан күкрәгемә 
Тамыр йәйгән гөлгенәм. 
Һулыш биргән, тормош биргән 
Әсәйемдәй бергенәм. 

Ҡушымта: 
Башҡортостан – илгенәм, 
Илгенәм, илгенәм, 
Гөлдәр менән тиңгенәм. 
Тамыр йәйгән гөлгенәм, 
Гөлгенәм, гөлгенәм, 
Башҡортостан – илгенәм. 

2. Һулар һауам, йәнгә дауам, 
Сыуаҡ, матур көнгенәм. 
Күңелдәргә йәйғор һуҙған 
Йор һәм сәсән телгенәм. 
Ҡушымта: 

3. Күп милләтле дәүләтем һин, 
Тиңдәр менән тиңгенәм. 
Ғүмер иткән, донъя көткән, 
Йән ереккән ергенәм! 
Ҡушымта: 
А.Игебаев һүҙҙәре

ГИМН 
Ул - дәүләттең бөйөк көйө, 
Уртаҡ йыры халыҡтың. 
Бар донъяға яңғырата 
Тантанаһын халыҡтың. 

Гимн кеүек йыры булған 
Халҡымдың бик борондан. 
“Урал” тиеп атала ул, 
Илгә йырлай оло дан. 

Башҡорт илен хәҙер данлай 
Күркәм көйө – Гимны. 
Һәр көн иртән радионан 
Ишетәбеҙ гел уны. 

Бар кешегә аңлашыла 
Мәғ(ә)нәле Гимн теле: 
Мәңге йәшә, ғәзиз халҡым, 
Сәскә ат, башҡорт иле! (Н.Сәлимов)







ДУҪЛЫҠ ИЛЕНДӘ
Бергә уҡыйбыҙ, уйнайбыҙ, 
Уртаҡ тыуған илебеҙ, 
Барыбыҙға ла ҡәҙерле 
Беҙҙең ғәзиз еребеҙ. 
Мин – башҡорт, 
Мин – татар, 
Мин – рус, 
Мин – сыуаш, 
Еребеҙҙә беҙ бәхетле 
Дуҫлыҡ илендә тыуғас. 
Байрамдар ҙа бергә үтә, 
Йыр, шиғырҙар яңғырай, 
Ҡурайсыбыҙҙы тыңлағыҙ – 
Татыулыҡҡа дан йырлай. 
Мин – башҡорт, 
Мин – татар, 
Мин – рус, 
Мин – сыуаш, 
Яуларбыҙ бейек үрҙәрҙе, 
Беҙҙең теләк ауаздаш! (Ф.Ғөбәйҙуллина)

БАШҠОРТОСТАН
Башҡортостан – башҡорт иле, 
Унда ҡымыҙ бешәләр. 
Сәскә атып, балға тулған 
Умарталай йүкәләр. 

Йәшел тирмә ҡорған бабам 
Уралтауҙың үҙендә. 
Ерен һөйөп, антын әйткәс – 
Халҡы тора һүҙендә. 

Һәр быуынға мираҫ булып 
Күсә башҡорт телебеҙ. 
Башҡорт ҡалаларна бай 
Беҙҙең башҡорт илебеҙ. (Л.Абдуллина)

БӨЙӨК ТАМҒА 
Башҡортостан Гербы, һиндә илдең 
Киләсәккә йөрәк ҡағышы, 
Быуаттарҙан-быуаттарға килгән 
Халҡыбыҙҙың өмөт, намыҫы. 

Башҡортостан Гербы – бөйөк тамға, 
Халҡымдың бит һиндә асылы. 
Һин генә бит беҙгә бар донъяла 
Аҫылдарҙан иң-иң аҫылы. (Әхмәҙин Әфтәх)







БАШҠОРТОСТАН 
Бөйөк бер моң биләй күңелемде - 
Сикһеҙ тулҡын иле, 
Олуғ көс. 
Ошо көйҙән донъя яңырғандыр, 
Урал ергә тереһыу бөрккәс... 

Был тәрәнлек, 
Был бейеклек хисе 
Ҡурай тынынанмы таралған? 
Уттан, һыуҙан Һомай ҡосағында 
Ул мөхәббәт өсөн яралған! 

Сылтыр шишмә, йылға тулҡындары, 
Оло даръяларҙың тын зары, 
Сың-сың бейеп төшкән ҡар бөртөгө - 
Бәҫ һырыған ағас һындары... 

Ул көйҙә бар мәғрур тауҙар тыны, 
Көрт аҫтында сәскә һулышы, 
Бөжәк безелдәүе, яҙғы елдә 
Шартлап тирткән бөрө тауышы... 

Ат кешнәүе, ҡумыҙ сыңлауымы, 
Яңы тыуған бала илауы, 
Доға мәҡәменә иҙерәп ҡалған 
Донъяларҙа тынлыҡ тулғауы - 

Бөтәһе бар унда! 
Йыһан йыры 
Һәр бер күҙәнәккә тулышҡан... 
Башҡортостан! 
Олуғ моңоң аша 
Илһам алам һинең һулыштан!..
(Тамара ИСКӘНДӘРИӘ)

ДАН ҺИҢӘ, ДАН, БАШҠОРТОСТАН! 
Күк Уралдың иркен күкрәгендә 
Азат шоңҡар ғорур осҡанын 
Ҡарайым мин сикһеҙ шатлыҡ менән: 
Дан һиңә, дан, Башҡортостаным! 

Егет ҡулы тейһә, ер майы ла 
Ете ҡаттан ата фонтанын. 
Ҡотлайым мин халҡым егетлеген: 
Дан һиңә, дан,Башҡортостаным! 

Тупрағы ла алтын тыуған ерҙең, 
Ҡулдарында булһа оҫтаның. 
Ҡыҫайым мин оҫта ҡулдарыңды: 
Дан һиңә, дан, Башҡортостаным! 
(Р. Ғарипов)


БАШҠОРТОСТАН 
Башҡортостан, һин беҙҙең 
Тыуған, үҫкән илебеҙ. 
Беҙгә икмәк, өй биргән, 
Һыуын эскән еребеҙ. 

Тауың бирә һары алтын, 
Ерең бирә ҡара алтын. 
Балыҡҡа бай һыуҙарың, 
Ашлыҡҡа бай ҡырҙарың. 

Ағасҡа бай урманың, 
Таҡыр һинең юлдарың, 
Матур һинең ҡырҙарың, 
Батыр һинең улдарың. 

Башҡортостан, беҙ һине 
Һөйәбеҙ, яратабыҙ, 
Һин бит тыуған еребеҙ, 
Әсәйебеҙ, атабыҙ! 

Киң Рәсәй илендә 
Үҫкән матур сәскә һин, 
Дуҫ илдәр менән бергә 
Сәскә булып йәшә һин! (Гөлфиә Юнысова)

БАШҠОРТОСТАН 
Башҡортостан! Һинең гүзәллеккә 
Тиң булырлыҡ ерҙәр бар микән? 
Аҡҡош кеүек ап-аҡ Ағиҙелкәй 
Ҡайһы илдә генә бар икән? 
Башҡортостан - алһыу таң иле, 
Гөл-баҡсалар иле, дан иле. 
Күкрәгеңдә нефть шишмәләре, 
Тупрағыңда бөтмәç алтының. 
Киң Рәсәйҙең сикһеҙ киңлегендә 
Яҡты йондоҙ булып балҡының. 
Һиндә тыуа изге теләктәр, 
Ярһып тибә ҡайнар йөрәктәр. 
Шаулап үçә мәғрур урмандарың, 
Туҡ башаҡлы иркен ҡырҙарың. 
Данлы илем, гүзәл республикам, 
Бүләк булһын һиңә йырҙарым. 
(З.Күлбәков һүҙҙәре, К.Рәхимов музыкаһы)










БАШҠОРТ ИЛЕ 
Ҡайҙа - аҙан, һыуҙа - һаҙан, 
Усаҡтарҙа ҡайнай ҡаҙан - 
Шунда - башҡорт. 
Йөҙө - нурлы, иле - муллы, 
Табынында бисмиллалы 
Һыйлы аш-ҡот. 
Иманым тип, ил-ғәмем тип 
Ҡанын ҡойған, йәнен ҡыйған - 
Аҙаны шул, 
Йәйрәп ятҡан тау-далаһын 
Иңләп аҡҡан йылғаларҙың 
Һаҙаны мул. 
Ни мосафир изге уйҙан 
Тупһабыҙҙан аша уҙһа - 
Ҡаҙан әҙер, 
Бабаларҙан шул рәүештә 
Йәшәргә тип, эшләргә тип 
Ҡалған нәҙер. 
Донъяларҙа беҙ юғалған 
Ҡәүем түгел, әүен түгел - 
Кәмһенмәйбеҙ, 
Сит малына, байлығына, 
Әллә кемдең ер-һыуына 
Ымһынмайбыҙ. 
Шөкөр, тибеҙ: тулы - ҡаҙан, 
Һыуҙа - һаҙан, моңло - аҙан, 
Ныҡлы биле; 
Иман сәсһен, дуҫ күбәйтһен, 
Торған ерен ожмах итһен 
Башҡорт иле.(Гүзәл Ситдиҡова)

АҺАНЫМ МАТУР ФЛАГ 
Байрам бөгөн, байрам бөгөн - 
Республикамдың көнө. 
Флаг яһаным байрамға, 
Миңә шундай күңелле! 

Флагымда зәңгәр төҫ бар, 
Ә уртаһы – ап-аҡтан, 
Йәшел төҫ тә балҡып тора - 
Өс төҫтө лә яратам. 

“Флагыңда изге төҫтәр,” – 
Тип ҡыуана атайым, 
Ап-аҡ буйҙың уртаһына 
Мин ҡурай ҙа яһайым. 

Яһайым да мәктәбемә 
Тантанаға барамын. 
Көтөп алдыҡ 
Ватанымдың 
Иң-иң бөйөк байрамын! (Ф.Туғыҙбаева)


БАШҠОРТОСТАН ФЛАГЫ 
Башҡортостаным Флагы 
Тора өс төрлө төҫтән: 
Күк, аҡ, йәшел, ә уртаға 
Ҡурай сәскәһе төшкән.

Зәңгәр төҫө - ул халҡымдың 
Уй-ниәте сафлығы, 
Аҡ төҫ - ул именлек төҫө, 
Хеҙмәттәшлек, паҡлығы. 

Ә йәшеле - ул азатлыҡ, 
Мәңгелек йәшәү төҫө. 
Суверенлы илдә генә 
Халҡым булмышы, көсө. 

Ҡурай сәскәһе ете таж, 
Нигеҙе - ете ырыу; 
Бар милләттәр менән бергә 
Бәхетле тормош ҡороу. (Ф. Ғөбәйҙуллина)

АНТ ИТӘБЕҘ 
Байрағыңдың зәңгәр төҫө – 
Яҡты уйҙар сафлығы. 
Аҡ төҫөңдә – именлегең, 
Йәшел – йәшәү шатлығы. 

Байрам итәбеҙ бергәләп, 
Башҡортостан, байрамың. 
Тоғролоҡҡа ант итәбеҙ, 
Ҡулға тотоп байрағың. (Ә. Әфтәх)

ГИМН ЯҢҒЫРАЙ 
Гимн яңғырай – 
Ул шундай көслө: 
Үрә баҫтылар 
Оло һәм кесе. 

Гимн яңғырай – 
Ул шундай көслө: 
Ватанын уйлай 
Тыңлаған кеше. 

Эстән ант бирә 
Һөйөргә илен, 
Һөйөргә халҡын 
Һәм туған телен. 

Гимн яңғырай – 
Ул шундай көслө: 
Тыңлаһам уны, 
Ҙур үҫәм төҫлө. (Ф.Туғыҙбаева)



БАШҠОРТ ИЛЕ 
Башҡортостан – ҡурай иле, 
Башҡортостан – Урал ере, 
Башҡортостан – ҡумыҙ теле, 
Башҡортостан – ҡымыҙ сере. 

Ерһенмәгән ҡайтһын кире, 
Илһенмәгән ҡайтһын кире, 
Иҫкә алһын туған телен, 
Башҡортостан – мәңге тере! (Ә. Үтәбай)

ҠАЙЫН ЯПРАҒЫ ТУРАҺЫНДА
Ер шарының картаһына
Ҡараһаң яҡшы ғына, -
Башҡортостан шул картала
Бер япраҡ саҡлы ғына.
Эйе, япраҡ аҡ ҡайындың
Бер япрағы ни бары.
Ә ҡайыны – бөйөк Рәсәй –
Шундай йәшел, юғары.
Нисә быуат шул япраҡты
Ҡайындан өҙмәк булып,
Боҙ һалҡынында туңдырмаҡ,
Утта көйҙөрмәк булып,
Нисә диңгеҙ аръяғынан
Ниндәй елдәр иҫмәгән,
Ниндәй йәшен уйнамаған,
Ниндәй ҡырау төшмәгән.
Шул япраҡты ашар булып,
Нисә төрлө ҡорт һырыған,
Ҡайһы «милләт», ҡайһы « дәүләт »,
Йә «өммәт» затлы булған.
Ғорур япраҡ өҙөлмәгән
Ғорур ҡайын – әсәнән,
Әсәһенең һуты менән,
Көсө менән йәшәгән.
Бөгөнгө яҙ килде илгә
Елдәр, дауылдар аша.
Ҡайындың шат япраҡтары,
Тыңла, нисек шаулаша!
***
Картаға ҡарап, еремде:
- Бер япраҡ саҡлы, - тинем,
Мин хайранмын киңлегеңә,
Башҡортостаным - илем!
Бер сигең Яйыҡ ярында,
Ыҡ буйында бер сигең,
Бөркөт ҡанатын талдырыр 
Сал тауҙарың бар һинең.
Һиндә тормоштоң көрлөгө,
Донъялар именлеге,
Һиндә тауҙар ғорурлығы, 
Далалар иркенлеге.
Һыуҙарың көмөш.Тупрағың
Торғаны алтын һинең,
Бар хазинаңдан ҡиммәтле 
Бәхетле халҡың һинең!
***
Донъя картаһында ерем 
Бер япраҡ саҡлы ғына,
Ә быуаттар төпкөлөнә
Ҡараһаң яҡшы ғына,
Ошо изге ерҙән уҙған 
Күпме быуын яҙмышы -
Һауаларға ашҡан даны,
Һыуға һеңгән һағышы.
Был тупраҡҡа сәмле тарих
Ҡандар менән яҙылған,
Ҡаяларҙа ҡылыс эҙе -
Ташҡа тамға һалынған.
«Эйгән башты ҡылыс сапмай»,-
Тиһә лә иҫке мәҡәл,
Баш эймәгән ғорур халҡым, 
Теҙ сүгеп йәшәмәгән.
…Бик хәйерсе булған халҡым,
Тик хәйер һорашмаған, 
Билгә ҡылыс таҡҡан, шуға
Арҡаға тоҡ аҫмаған,
Билгә ҡылыс таҡҡан, ләкин
Күршелә ил баҫмаған.
Кем уға ҡорал күтәрһә,
Шуны яуҙа тураған.
Дошманының атын һорап,
Затын һорап тормаған.
Кисәгең дә, бөгөнөңдәй,
Күңелемә яҡын минең,
Утты, һыуҙы кисеп үткән
Ҡаһарман халҡым минең! (М.Кәрим)

САЛАУАТ БАТЫР
Эй, Салауат, һай, Салауат!
Башҡортомдоң дан улы.
Азат булһын халҡым тиеп
Кискән ул ут, даръяны.
Уҡ-ҡылысы ғына түгел,
Ҡорал булған йыр-һүҙе.
Сәсән телле Салауатты
Күтәргән халҡым үҙе.
Егет кенә сағында уҡ
Булған илдең терәге.
Һөргөндә лә халҡым тиеп
Типкән уның йөрәге. (Н.Сәлимов) 











Башҡортостан -
Тыуған яғым, һөйөклө
Республикам,
Һинең менән ғорурланам.
Тәбиғәтең -
Ожмах баҡсаһы, Гөлбостан.
Ғәзиз ерем,
Минең өйөм - Башҡортостан.

Башҡортостан -
Иң ҡәҙерле хазинам.
Республикам -
Эсер һыуым, һулар һауам.
Хайран ҡалам
Гүзәллегеңә, Нурбостан.
Ғәзиз ерем,
Минең өйөм - Башҡортостан.


БАЙРАҒЫБЫҘ 
Йәм-йәшел иген баҫыуы,
Муйыл, сейә - шау сәскә.
Зәңгәр күк. Ҡурай тажындай
Ҡояш нурҙарын сәсә.
Йәшел, аҡ һәм зәңгәр төҫтәр -
Нәҡ беҙҙең байраҡ төҫө.
Яҙғы көндәй матур байраҡ -
Яратам шуның өсөн! (Г.Ситдиҡова)

СЛАВНОЕ ЗНАМЯ
Поле зеленое, как изумруд,
Вишни в садах белоснежно цветут,
Небо синеет от края до края,
Солнышко, словно цветок курая.
Синий, зеленый и белый цвета -
Это весна! Это мир! Красота!
Как я люблю наше славное знамя!
Реет оно - и весна будто с нами!
 (Г.Ситдикова, перевод М.Володиной)



Башҡортостан Дәүләт флагына – 25 йыл!
Республика Дәүләт флагының тарихы 
1990 йылдың 11 октябрендә Башҡорт ССР-ы Юғары Советы тарафынан Башҡортостан Республикаһының дәүләт суверенитеты тураһында Декларация ҡабул ителә. Был республика дәүләтселегенең яңы рәсми атрибуттарын - Дәүләт флагын, гербын, гимнын раҫлау зарурлығын билдәләй. 1990 йылдың 26 ноябрендә Башҡортостан Республикаһының Министрҙар Кабинеты «Башҡортостан Республикаһының флагы, гербы һәм гимнына иң яҡшы проектҡа конкурс үткәреү тураһында» ҡарар ҡабул итә. 
Конкурс комиссияһында ҡырҡҡа яҡын дәүләт символдары проекты ҡарала. Башҡортостан Республикаһының Дәүләт флагы итеп рәссамдар Урал Мәсәлимов һәм Ольга Асабина тәҡдим иткән флаг һайлана, һәм Башҡортостан Республикаһының Юғары Советы 1992 йылдың 25 февралендә республиканың яңы Дәүләт флагын раҫлай. 
Флагтың авторҙары
Урал Тимербулат улы Мәсәлимов – график, Рәссамдар союзы ағзаһы. Мәскәү полиграфия институтының графика факультетын тамамлаған. 1989 йылдан алып Башҡортостан «Китап» нәшриәтендә эшләй, 1992-95 йылдарҙа Башҡортостан Республикаһының Матбуғат һәм киң мәғлүмәт саралары министрлығы белгесе. Ижадының төп йүнәлеше – китап графикаһы. Республика нәшриәттәре менән хеҙмәттәшлек итә, 800-ҙән ашыу китапты баҫмаға әҙерләгән. Башҡортостан Республикаһы Миәкә һәм Хәйбулла райондарының гербтары проекттары авторы. 
Ольга Евгеньевна Асабина - Өфө сәнғәт училищеһы студенткаһы. 
Ҡурай композицияһының авторы – рәссам Нил Зиннәт улы Хәбибуллин. Ете таждан торған ҡурай сәскәһе беренсе тапҡыр 1965 йылда башҡорт телевидениеһында барлыҡҡа килә. Телестудияның баш рәссамы Нил Зиннәт улы был эмблеманы Ленинградта үткән башҡорт мәҙәниәте көндәре барышында күрһәтеләсәк программа өсөн телевизион башбиҙәк итеп эшләгән була.


· XIX быуат
Даими рәүештә хәрби хеҙмәттә булған башҡорт халҡының милли символы итеп иҫәпләнгән байраҡ тураһында тулы булмаған мәғлүмәт билдәле. Ул саҡтағы байраҡта ике башлы сәмреғош һәм уның тирәләй һибелгән алты мөйөшлө йондоҙҙар өҫтөндә Ҡөрьән аяты яҙылған булған.
· 1918 йыл
 Башҡортостан дәүләт флагы тарихы 1918 йылдың 20 август көнөнән башлана. Башҡорт хөкүмәте фарманы менән был көндә башҡорт милли флагы раҫлана. Башҡорт милли флагы төҙөлөшө буйынса 1918 йылға тиклем булған Рәсәй Дәүләт флагын ҡабатлай, төҫтәр айырмалығы менән үҙенсәлекле була. Башҡорт милли флагы зәңгәр, йәшел һәм аҡ төҫтәге өс буй һыҙаттан тора. Флагтың өҫкө һыҙаты күк төҫтә булып башҡорттарҙың төрки  халыҡтарға ҡарауын, урталағы йәшел төҫлө һыҙат — башҡорт халҡының ислам дине ҡанундарына буйһоноуын, аҫтағы аҡ буй төҫлө һыҙат — Башҡортостан халыҡтарының элек — электән тыныслыҡҡа, именлеккә һәм бәхеткә ынтылыуын аңлата.
· 1924 йыл
Башҡорт Совет Автономияһы төҙөлөү сәбәпле, 1918 йылда Башҡорт хөкүмәте тарафынан ҡабул ителгән милли флаг ғәмәлдән сығарыла. Башҡортостандың Үҙәк башҡарма комитеты
ҡарары менән 1924 йылдың 11 октябрендә Дәүләт флагы раҫлана. Дәүләт флагы итеп ҡыҙыл төҫтәге туҡыма алына, уның өҫкө мөйөшөндә, флаг һабы эргәһендә алтын ураҡ һәм сүкеш, улар аҫтында алтын ҡайма менән уратылған ҡыҙыл йондоҙ һүрәтләнә.
· 1938 йыл
1938 йылдың февралендә Башҡорт АССР-ы Дәүләт флагына үҙгәреш индерелә. Уның өҫкө һул мөйөшөндә, флаг һабы эргәһендә «РСФСР» һәм бәләкәйерәк хәрефле «Башкирская АССР» яҙыуы индерелә.


· 1954 йыл
РСФСР Дәүләт флагы үҙгәреү сәбәпле, Башҡорт АССР-ы Дәүләт флагы ла үҙгәртелә. Флаг һабы яны буйлап флагтың бөтә иңенә асыҡ зәңгәр төҫтәге һыҙат өҫтәлә. Шул килеш флаг 1990-сы йылдарға тиклем ҡулланыла.
· 1992 йыл
Рәсәй һәм Башҡортостан дәүләтселеге яңыртылыуы сәбәпле, дәүләт символдары ла үҙгәрә. 1990 йылдың 11 октябрендә Юғары Совет тарафынан Башҡортостан Республикаһының дәүләт суверенитеты тураһында Декларация ҡабул ителә. 1990 йылдың 26 ноябрендә
Башҡортостан Республикаһының Министрҙар Кабинеты «Башҡортостан Республикаһының флагы, гербы һәм гимнына иң яҡшы проектҡа конкурс үткәреү тураһында» 211-се ҡарарын ҡабул итә. Конкурс комиссияһында ижади берләшмәләр, профессиональ рәссамдар, композиторҙар, уҡытыусылар, юғары уҡыу йорттары студенттары, дәүләт һәм йәмәғәт эшмәкәрҙәре тәҡдим иткән ҡырҡҡа яҡын дәүләт атрибуттары проекты ҡарала.
Башҡортостан Республикаһының Дәүләт флагы итеп рәссамдар Урал Мәсәлимов һәм Ольга Асабина тәҡдим иткән флаг һайлана, һәм Башҡортостан Республикаһының Юғары Советы 1992 йылдың 25 февралендә республиканың яңы Дәүләт флагын раҫлай.
 Һүрәтләү	
Дәүләт флагында зәңгәр, аҡ һәм йәшел төҫтәге горизонталь тигеҙ буйлы һыҙаттар, уртаһында һары түңәрәк эсендә һары төҫтәге ҡурай сәскәһе төшөрөлгән. Зәңгәр төҫ күк йөҙөн,
ғәҙеллекте һәм уй-ниәттәренең сафлығын аңлата. Аҡ төҫ — республика халыҡтарының тыныслыҡты һәм татыулыҡты һөйөүен белдерә. Йәшел төҫ — азатлыҡ һәм тормоштоң мәңгелеген билдәләй. Ҡурай сәскәһе — дуҫлыҡ символы.


